
Nafarroako Gorteetako kide den eta Vox Nafarroa foru parlamentarien elkarteari atxikita dagoen Emilio Jiménez Román jaunak, Legebiltzarreko Erregelamenduan xedatzen denaren babesean, honako mozio hau aurkezten du, Osoko Bilkuran eztabaidatu eta bozkatzeko: 
Zioen azalpena 
2024ko maiatzaren 30ean onetsi zen (aldeko 177 botorekin eta kontrako 172 botorekin) Kataluniako normalizazio instituzional, politiko eta sozialerako amnistiaren Lege Organikoa. Egun beltza Espainiaren historian, eraso izugarri larria batasun nazionalari, espainiarren arteko bizikidetasunari, demokraziari eta zuzenbide estatuari. 1978tik aitzina legea betetzen duten espainiar zintzoen aurkako atentaturik larriena. 
Alderdi separatisten aitzineko amore-emate etengabeko urteen ostean, Sánchezek aurrekaririk gabeko ustelkeria-ekintza burutu du azkenean: politikari batek beste politikari bati amnistia ematea boterean segitzeko, eraso larri-larri eginez hartara Espainiaren batasunari eta espainiar guztien arteko berdintasunari eta gure ordenamendu juridikoa urratuz. 
Izan ere, ihes egin zuen Generalitateko lehendakari ohi Carles Puigdemonti eta 2017ko urriko estatu-kolpeagatik auzipetu edo kondenatutako gainontzekoei mesede egiteko amnistiaren legea onestea aberrazio juridiko aurrekaririk gabea da Espainiako ordenamendu juridikoan, jada kondenatutako delinkuenteen zigorrak ez ezik jokabide ilegalak ere ezabatzen dituena. Ezin da onartu amnistia negoziazio politiko bateko ordaina izatea estatu demokratiko eta zuzenbideko batean, nola baita Espainia. 
Amnistiaren legeak aurrekaririk gabeko ondorio larriak ditu: 
Nazioa umiliatzen da, kolpismoa legitimatzen da eta zuzenbide estatua desakreditatzen da, zeren eta amnistiak berekin dakarrena baita onartzea bidezkoa izan zela sezesio-prozesua, eta bidegabea, berriz, hura zigortu zuen zuzenbidea; hortaz, dinamitatu egiten da gure zuzenbideko estatu konstituzional eta demokratikoa. Amnistiak arrazoi politikoa ematen die kolpistei, eta legitimatu egiten du urriaren 1eko sezesio-saiakera. 
Eraso larria egiten zaio botere-banaketaren printzipioari; izan ere, auzitegiei kentzen zaie amnistia jaso dutenek egindako ustezko delituak epaitzeko aukera, bai eta delako proces izenekoarekin lotutako kausetan epaitutako guztia betearazteko aukera ere. Botere judizialari emandako beste "zaplazteko" bat da –bereziki, Auzitegi Gorenari–, deslegitimatuko litzatekeelako 2017ko erronka separatistaren aurrean izan zuen jarduna. 
2017ko estatu-kolpea dela-eta epaitutakoendako aukerako amnistiak orobat dakar espainiar guztien arteko berdintasun-printzipioa urratzea, Konstituzioaren 14. artikuluan jasotzen dena eta espainiar batzuei legea aplikatzea eta beste batzuei ez aplikatzea debekatzen duena. Kolpista katalanendako "impunitate-lege" bat da, Pedro Sánchezen eta alderdi sozialistaren mesede hutsetan. 
Ikuspuntu substantibo batetik esan daiteke Kataluniako normalizazio instituzional, politiko eta sozialerako amnistiaren Lege Organikoa konstituzioaren kontrakoa dela. Lege-testuaren tramitazioan zehar legegintza-prozedura urratu da, hainbeste non aldatu egin baita ganberetan borondatea taxutzeko prozesua, Espainiako Kontsituzioaren 23. artikulua urratuta. Espainiako gobernuko kideek, araua orain babesten duten diputatu askok eta Pedro Sánchezek berak onartu dute hori hainbatetan. Eta hori dena azken hauteskunde orokorrak baino lehen izan zen; hau da, espainiarrei ezkutatu zieten prest zeudela kolpismoari amnistia emateko boterean jarraitzearen ordainetan. Espainiarrek hautestontzietan hitz egin arte ezkutatu zieten, Pedro Sánchezek eta alderdi sozialista noraino amore emateko prest zeuden jakin gabe. 
Amnistiaren Lege Organikoarekin urratu egiten dira Espainiako Konstituzioaren 9.3 artikuluan ezartzen den segurtasun juridikoaren printzipioa, 14. artikuluan ezartzen den berdintasun-printzipioa, 117. artikuluan ezartzen den epaileen eta magistratuen jurisdikzio-ahalaren eskumen osoa, 10. artikuluan ezartzen den giza duintasunerako eskubidea eta 24. artikuluan ezartzen den babes judizialerako eskubidea. Lege organikoaren azken xedapenetako lehen eta bigarrena konstituzioaren kontrakoak dira, Konstituzioa isil-gordean aldatzea dakartelako, gure ordenamendu juridikoan amnistia izaera iraunkorrez jasotzeko, Espainiako Konstituzioaren 167. eta 168. artikuluetan horretarako jasotzen den berariazko prozedura bete gabe. 
Amnistiaren lege hau onetsi da Santos Cerdánen (PSN), Ione Belarraren (Unidas Podemos) eta Bel Pozuetaren (EH Bildu) babesarekin: aurrekaririk gabeko traizio-ekintza bat izan da, gure burujabetza entregatzen baita eta espainiar guztien arteko berdintasuna urratzen baita.  Nafarroa beti izan da Espainiarekiko leiala, eta honek nafarrei traizioa egitea dakar. 
Jasanezina da ikustea delitugile kolpistak nola agertzen diren Diputatuen Kongresuko tribunan, Gobernua umiliatu izanaz harro. Voxek aulkian eserarazi eta espetxeratu zituen. Sánchezek askatu eta amnistiatu egin ditu. Guk espetxera eramanen ditugu berriz ere, han egon behar baitute espainiar guztien arteko berdintasuna hautsi nahi dutenek. 
Espainia eta espainiarrak beti egon dira bere agintari okerrenen gainetik, eta nafarrak era hala egonen dira. Voxek  Sánchezen eta bere kideen kolpearen erantzunean buru izaten jarraituko du, horrela egin baitugu Pedro Sánchezek denik eta ustelkeria-ekintza handiena egiteko asmoa erakutsi zuenetik; alegia, delitugileei eta kolpistei amnistia ematea inbestidurarako botoak lortzearen truke. 
Horregatik guztiagatik, Vox talde parlamentarioak honako erabaki proposamen hau aurkezten du: 
1. Nafarroako Parlamentuak errefusa adierazten die Gobernuko lehendakari Pedro Sánchezi nahiz bere gobernu osoari, separatismoaren pretentsioen aitzinean amore emateagatik eta amnistiaren legea onesteagatik, Espainiaren batasunaren, espainiar guztien berdintasunaren, gure demokraziaren, Konstituzioaren eta zuzenbide estatuaren aurkako legea delako. 
2. Nafarroako Parlamentuak gaitzetsi egiten ditu Pedro Sánchezen inbestiduraren ordainetan kolpista katalanendako amnistiaren legearen alde bozkatu zuten Nafarroako diputatuak, aurrekaririk gabeko traizio honen arduradunak diren aldetik. 

